
L-Epigramm 
X’inhu Epigramm?   

 

 

 

Aqraw dawn l-epigrammi ta’ Anton Buttigieg,  
meħuda mill-ktieb ta’ Anselm Sciberras Alla Twajjeb Dejjem, Malta, 2009. 
 

 

 (317)    Il-Ħanut tal-Għamara                      
 
Għamara ġdida għall-bejgħ, u tfajla ħelwa 
għassa mal-bieb; in-nies għaddejja qajla, 
in-nisa jħarsu kollha lejn l-għamara, 
l-irġiel iħarsu kollha lejn it-tfajla.        
 

  
 (326) L-Imħallef u l-Kennies                  
 
L-Imħallef u l-Kennies kienu kuġini, 
nafuh mhux l-Imħallef qal man-nies, 
imma għax f’kull triq li jiknes u f’kull pjazza 
sejjer dejjem jiftaħar il-Kennies.  
 

 
(345) San Ġorġ 
 
Li kellek tgħix fi żmienna, San Ġorġ Martri, 
minflok ma tmur għall-kaċċa tad-dragun, 
kont tilbes malja u goggles u par flippers, 
u tmur tal-ħut għall-kaċċa bil-ħarpun. 

Poeżija qasira, mirquma u marbuta tajjeb, li aktarx tolqot u taħsad bl-oriġinalità tagħha, 

li jista’ jkollha tema li tvarja u li tiġi ppreżentata bis-serjetà jew b’mod satiriku; kitba, fil-

versi jew fil-proża, li tesprimi fehma jew osservazzjoni fil-qosor, b’ton serju, filosofiku jew 

satiriku u l-bqija. M’hemmx forma fissa u dawn ivarjaw minn kittieb għal ieħor. 



 (363) Wara l-Kunċert 
 
Spiċċa l-kunċert, il-folla qamet kollha, 
tfaqqa’ ċapċip, ċapċip li jagħmlek trux;  
ixejjer is-surmast kollu daħkani, 
mistagħġeb kemm hawn nies li ma jifhmux. 
 

 
 
(363) Il-Barunissa 
 
Il-Barunissa mdawra bil-mistiedna, 
tkantalhom kanzunetti ta’ kull lok; 
jaħasra titqarraqx, ja Barunissa! 
Mhux int lin-nies qed tiġbed, iżda l-kok! 

 
(370) Is-Salib u l-Pinnuri 
 
L-aktar żewġ affarijiet li huma għoljin fil-knisja 
huma s-salib tal-koppla u l-pinnur; 
il-qima tas-salib qed dejjem tonqos, 
u tikber tal-pinnuri kulma tmur.  
 

 
(380) Lil San Pawl 
 
Kemm niżżuk ħajr San Pawl, li mill-blat tagħna 
ħriġt l-ilma ġieri meta Malta ġejt; 
u nittamaw li meta terġa’ tiġi, 
flok ilma ġieri, toħorġilna ż-żejt!   
 

 
Għal aktar epigrammi ta’ Anton Buttigieg, tista’ tidħol fis-sit Malti Kurja f’dan l-indirizz 
elettroniku https://maltikurja.com/year-8-form-2/epigrammi/ 

